
Qilalukkat nipinut illersorneqarnissaat siunertaralugu kangerlunni qaqortat qernertallu 

sivisunerusumik najortagaanni angallatit aalajangersimasut ingerlaartarnerisa 

killilerneqarsinnaaneranut periarfissat misissoqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Misissuineq 

UKA2021-mut naammassineqarsimassaaq iliuusissanillu aalajangersimasunik 

siunnersuutitaqassalluni.  

(Inatsisartuni ilaasortaq Jens NapãtôK´, Partii Naleraq) 

 

Inatsisartunut ilaasortaq Jens Napaattooq Partii Naleraq siunnersuuteqarpoq, tassalu Qilalukkat 

nipinut illersorneqarnissaat siunnertaralugu ukiakkut 2021-mut saqqummiunneqartussamik 

tamannalu oqaaseqarfigissavarput. 

Ukiorpassuarni maani nunami kinguariippassuit siulersuatta nunaanni  peqqarniissinnaasumik 

silaannalimmik inuusimavugut, allanik isumalluuteqarata. Taamaallaat piniakkanik 

isumalluuteqarluta, allat inuuffigisinnaanngisaani nunarput inoqartuarsimavoq. Inuiaat allat 

takkuttarsimagaluarput nunguinnartarsimallutillu.  

Kisiannili uagut siuligut inuiaat timikkut tarnikkullu nukittoorsugamik nunami 

inuuffigisinnaatsinnik tunngavissisimavaatigut tulluusimaartumik. Taamanersuarli inuussutigut 

piniakkat suli inuussutigaagut, isumannaatsumik pinngortitamik piniagassanillu paarsilluarlutillu 

nakkutiginnilluarsimammata.  

Nunatta sineriaani avannaarsuani aammalu avannaani kitaani kujataa Tunumilu piniarnermik 

inuussutissarsiutilippassuit suli ilaqutariippassuit tunngavigaat. Taamaattumik pingaarluinnarpoq 

piniakkat najortagaat piaqiorfiit imani nunamiippatalu illersorlugillu nakkutigilluarneqarnissaat. 

Ukiuni makkunani malunnartumik umiarsuarpassuit takornarissanik angallassisut, aammalu uagut 

nammineq angallatigut sukkatsikkaluttuinnartut eqqarsaatigalugit sukannersumik 

nakkutilliinissarput pinngitsoorneqarsinnaanngilaq.Minnerunngitsumillu aamma nunami allamiit 

tissiartaatit nakkutigineqanngitsut sunut tamanut pulaallutik pinerat ilannguttariaqalerput. 

Assersuutigalugu qilalugaqarfiit ullumikkornit sukannernerusumik illersortariaqalerpagut 

pingaartumik qilalugaqarfiit kikkunniilluunnit angallavigineqarsinnaanerat pisariaqanngitsumik 

killeqalertariaqarpoq pingaartumik takornariartaassuit eqqarsaatigalugit. 

Uumasorpassuit nunatsinni paarilluarneqarnissaat tamatta pimooruttariaqarparput nersutit 

piaqqiorfiit eqqissisimaartarfii, kiisalu timmiarpassuit piaqqiorfiit sinerissamiippata 

nunavimmiippataluunnit. Tatsit eqaloqarfiit, naasut orpiit allallu tamassa ilanngullugit 

illersugassatut aamma eqqarsaatigisariaqarput uumasummi inuussutigut ataatsimoorluta 

illersugassaraagut inuussutigaagummi. 



Taamaattumik Naalakkersuisut siunnersuummut toqqaannartumik isumaqataanngikkaluarlutik 

iigartitsinnginnerat iluarisimaarparput. Aammalu allannguutissamik siunnersuuteqarnerat 

isumaqatigigipput oqaatigissavarput. Tassuuna qulakkerniarneqarmat uumasut illersorneqarnissaat 

pingaartumik qilalukkat eqqrsaatigalugit. 

Uumasut amerlasuut piaqqiorfiit illersugaareersut apeqqusinngivippagut kisiannili aamma oqaatsit 

atorneqartut uparualaarniarpagut. Tassa nalunngilarput teriannissat siseqartartut. Uanilu 

akissuteqaami ilaatigut Nannut sisii taakkartorneqarput. Tassami nannut apisseqartartut 

nalunngilagut. Aammalu ilaatigut oqaatigineqarput ” Sissat aarrit majortarfii 

sumiikkaluarunilluunniit illersugaapput” Nalunngilarput aarrit sikumi sissamilu qassimasartut. 

Aammalu nalunngilarput eqaluit kapisillillu kuunni majortartut. Naalakkersuisut 

kaammattussavagut taaguusersuinerit ataqqillugit saqqummiussisaqqullugit oqaatsigut aamma 

taaguusersuinerillu illersugassaammata. 

Taamatut oqaaseqarluta Jens Napaattuup siunnersuutaa tamakkiisumik taperserparput. 

Naalakkersuisullu allanngutissatut siunnersutaat tassalu nalunaarummik qilalukkat 

illersorneqarnissaat pillugu saqqummiussaqarnissaat. 

